
GOUVÈNÈ HOCHUL SIYEN PAKE LEJISLATIF POU BAY RESOUS AK SIPÒ POU 
VETERAN YO AK FANMI YO  

  
S.7461/A.3381A klarifye definisyon veteran pou rezon fiskal  

  
S.3309A/A.6084A pèmèt veteran ak fanmi Gold Star yo antre nan lye lwazi New 

York yo gratis  
  

S.1671A/A.6140A egzije Fon Renouvlab pou Ti Biznis yo pou sible ak komèsyalize 
antrepriz ke veteran yo posede  

  
S.2372/A.1084 egzije piblikasyon kantite veteran nan kèk lis datant lojman yo  

  
S.454A/A.3116A mande kèk minisipalite pou yo kontakte yon òganizasyon 

Veteran pou asire dispozisyon rès yon veteran ki mouri yo pa reklame  
  

S.7378/A.7379 elimine egzijans "Sèvis nan Tan Lagè" a pou kèk pozisyon sèvis 
sivil  

  
S.291/A.1347 etabli yon pwogram estaj veteran nan pwogram Sena ak Asanble ki 

deja egziste yo  
  
  
Gouvènè Kathy Hochul te siyen jodi a sèt tèks lwa ki vize pou bay veteran ak fanmi yo 
resous ak sipò. Pwojè lwa sa yo bati sou devouman administrasyon sa a pou rekonèt 
sakrifis veteran yo te fè epi asire yo ka retounen nan lavi sivil yo pi fasil.  
  
"Nou gen yon dèt rekonesans anvè veteran yo ki riske lavi yo pou sèvi peyi nou an", 
Gouvènè Hochul te deklare. "Lejislasyon sa a pral bay veteran New York yo resous ak 
sipò, pou onore sèvis yo epi rekonèt ewoyis yo."  
  
S.7461/A.3381A klarifye definisyon veteran pou enkli manm karyè fòs lame yo pou 
rezon egzansyon fiskal. Pwojè lwa sa a mete ajou lwa a pou reflete pratik militè aktyèl 
yo epi pou kreye yon ankourajman pou kenbe manm karyè nan militè yo isit la nan New 
York.  
  



Senatè Jessica Scarcella-Spanton te deklare,"Mèsi Gouvènè Hochul dèske w siyen 
tèks lwa enpòtan sa yo ki pral sipòte veteran nou yo ak fanmi yo. Ou kapab asire w ke 
antanke Prezidan Komite Veteran, Sekirite Enteryè ak Afè Militè Sena a, m ap kontinye 
travay pou asire ke yo adopte yon lejislasyon ki efikas pou veteran Eta New York nou 
yo epi m ap toujou goumen pou yo jan yo te goumen pou nou."  
  

Manm Asanble Carrie Woerner te deklare, "Yon maren ki aktif nan sèvis li ki abite 
nan distri mwen an te fè m konnen yon chanjman nan dokiman dechaj pakou militè a ki 
te afekte kalifikasyon yo pou Egzanpsyon Taks sou Pwopriyete Veteran an. Mwen 
rekonesan anvè gouvènè a dèske li siyen lwa mwen an ki kounye a gen ladann manm 
sèvis militè karyè yo nan lwa egzansyon fiskal veteran eta nou an. Asire lwa egzansyon 
fiskal veteran nou an pi byen reflete pratik militè aktyèl yo ede eksprime rekonesans 
nou davantaj pou sèvis yo bay peyi nou an ak pou fè Eta New York vin lakay yo."  
  
S.3309A/A.6084A pral pèmèt, apati 1e avril, 2024, rezidan ki se veteran ak manm yon 
fanmi Gold Star yo aksè gratis ak pak Eta a yo, sit istorik yo, ak enstalasyon lwazi yo 
nan Eta New York.  
  

Senatè Eta a, James Skoufis te deklare, "Angajman solid veteran nou yo se yon 
temwayaj pou lanmou dirab yo pou peyi a. Nan bay aksè gratis ak pak eta a ak zòn 
lwazi nou yo, nou onore nonsèlman sèvis yo, men tou dwa yo genyen pou yo pran swen 
tan presye yo ak moun yo renmen yo nan mitan peyizaj yo te defann avèk kouraj. Mwen 
remèsye Gouvènè Hochul paske li siyen lejislasyon nou an pou vin tounen lwa ki 
pwolonje privilèj sa a bay plis pase yon demi milyon veteran ak fanmi Gold Star."  

  

Manm Asanble Kimberly Jean-Pierre te deklare, "Jodi a, kòm yon eta, nou ka 
kòmanse remèsye epi sèvi veteran nou yo ak fanmi Gold Star yo anetou pou tout sa yo 
te fè pou nou. Pèmèt veteran ak fanmi Gold Star aksè gratis nan Pak Eta New York nou 
yo pral ba yo espas pou pase tan ak moun yo renmen yo epi admire bote natirèl Eta 
New York la. Antanke prezidan Komite Afè Veteran yo, mwen fyè pou m patwone lwa 
sa a, epi mwen bat bravo pou Gouvènè Hochul paske li te siyen sa a an lwa."  

  
S.1671A/A.6140A egzije fon prè renouvlab pou ti biznis ki nan Empire State 
Development Corporation nan New York la, pou komèsyalize bay antrepriz ke veteran 
yo posede ak antrepriz ke veteran ki andikape nan kad sèvis yo posede.  
  
Senatè Eta a, Joseph Addabbo Jr. te deklare, "Nouvo lwa sa a se yon temwayaj sou 
angajman enkondisyonèl nou pou sipòte veteran yo ak lespri antreprenaryal yo. Lè nou 
egzije fon prè renouvlab pou ti biznis ki nan Empire State Development Corporation lan 
pou sible ak komèsyalize espesyalman pou antrepriz ke veteran yo posede ak antrepriz 
ke veteran ki andikape nan kad sèvis yo posede, n ap asire ke gason ak fanm vanyan 
sa yo resevwa resous ak opòtinite ki nesesè yo pou yo reyisi nan mond biznis la. 
Veteran nou yo te sakrifye anpil pou nasyon nou an, epi li se sèlman apwopriy pou nou 
ba yo sipò yo bezwen pou yo pwospere nan sektè sivil la. Mwen vrèman apresye 
Gouvènè Hochul ki te siyen pwojè lwa mwen an epi mwen onore pou m te jwe yon wòl 



nan defann lwa sa a, kounye a pa ka tann pou m temwanye enpak pozitif li pral genyen 
sou kominote veteran nou an."  
  
S.2372/A.1084 egzije pou kantite aplikan k ap aplike kòm veteran, oswa mari oswa 
madanm yon veteran ki sivivan, disponib sou lis datant aplikasyon Mitchell-Lama pou 
moun k ap aplike yo gen yon endikasyon klè pou konnen si genyen lòt veteran k ap 
aplike pou menm lojman an.  
  

Senatè Eta, Jamaal T. Bailey, te deklare, "Libète pa gratis. Tèks lwa enpòtan sa yo 
onore angajman nou anvè moun ki brav yo ki te fè sakrifis final la epi ki te bay anpil pou 
pwoteje peyi nou ak libète nou yo. Pri finansye, sosyetal, fizik, ak emosyonèl pou sèvi 
dire tout lavi – epi nou dwe fè tout sa nou kapab pou asire veteran nou yo ak fanmi yo 
resevwa sipò konplè yo merite pou mennen lavi yo avèk diyite, estabilite, ak opòtinite 
pou yo byen devlope lè yo retounen lakay yo. S2372 pral egzije piblikasyon kantite 
veteran oswa mari oswa madanm sivivan veteran yo sou kèk lis datant lojman epi 
sipòte veteran yo nan pran desizyon enfòme sou ki kote pou aplike pou lojman. Avèk 
siyati lwa sa a, n ap franchi yon lòt etap pou n akonpli pwomès nou te fè veteran nou 
yo."  

  
Manm Asanble Latrice Walker te deklare, "Li enpòtan pou non sèlman rekonèt ak 
pawòl nou sakrifis veteran militè yo ak fanmi yo, men tou pou swiv ak aksyon pa nou yo. 
Siyati pawojè sa a pral amelyore kalite lavi veteran yo -- yon omaj apwopriye pou 
prèske yon milyon moun ki te sèvi peyi nou an epi k ap viv kounye a nan Eta New York. 
Pandan n ap eksprime rekonesans nou pou sèvis yo nan Jou Veteran an, nou dwe 
angaje tèt nou tou pou pwoteje aksè yo nan sèvis enpòtan ki pral fasilite tranzisyon yo 
nan lavi sivil. Mesi Gouvènè Hochul ak lejislatè parèy mwen yo pou sipò yo nan A1084, 
yon pwojè lwa mwen te fyè pou m patwone. Nouvo lwa a pral rann piblik kantite veteran 
militè ak konjwen k ap aplike pou lojman Mitchell-Lama, ki pral ede ewo nou yo pran 
desizyon enfòme sou lojman. Mèsi ak tout moun ki te sèvi pou devouman ou nan peyi 
nou an. Bòn Fèt Vetran."  
S.454A/A.3116A mande konte yo ak vil New York, pou kontakte yon òganizasyon 
veteran pou kolekte nenpòt rès yon veteran ki mouri yo pa reklame si yo pa gen okenn 
fanmi pwòch oswa lòt reprezantan pou asire dispozisyon yo. Lejislasyon sa a asire ke 
tout moun k ap sèvi konte nou an jwenn yon antèman apwopriye.  
  
Chèf Adjwen Sena Eta, Michael Gianaris, te deklare, "Gason ak fanm ki te sèvi ak 
sakrifye yo merite yon antèman ki gen respè. Li enpòtan pou kominote nou an rekonèt 
veteran nou yo kòmsadwa epi mwen kontan kòlèg mwen yo te vin jwenn mwen nan 
sipòte pwojè lwa sa a epi mwen rekonesan Gouvènè Hochul te siyen li."  
  

Manm Asanble Pamela Hunter te deklare,"Chak Jounen Veteran nou pran yon ti 
moman pou rekonèt ak felisite anpil veteran ki te fè sakrifis pou peyi nou an. Nan dènye 
ane yo, li te vin deplizan pli evidan ke nou pa te fè tout sa nou te kapab pou sipòte 
veteran nou yo lè yo te retounen soti nan sèvis yo. Antanke veteran mwen menm, 
mwen konprann anpil nan batay veteran nou yo ap fè fas, men mwen konprann tou 
chak veteran gen eksperyans ak defi inik. Nan Jounen Veteran sa a, mwen ta renmen 



remèsye Gouvènè Hochul paske li te siyen plan lwa veteran sa a, ki gen ladan l pwojè 
lwa mwen te patwone a ki asire ke rès veteran yo pa reklame yo resevwa yon bon 
antèman. Veteran yo te bay tèt yo ak dilijans pou peyi nou an epi li se pi piti absoli nou 
ka fè pou asire ke rès veteran yo pa rete endefiniman sou etajè yo. Adopte lwa sa a se 
sa ki bon pou fè epi mwen pa ka tann pou pèmèt anpil òganizasyon veteran nou yo 
travay ak salon finèb yo pou bay veteran yo sèvis antèman yo merite."  

  
S.7378/A.7379 elimine egzijans "sèvis nan tan lagè" ki entèdi yon gwo kantite veteran ki 
enterese chèche travay nan sèten fonksyon sèvis sivil, agrandi gwoup aplikasyon an.  
  

Manm Asanble Stacey Pheffer Amato, te deklare, "Veteran yo te sèvi peyi nou an epi 
atravè lejislasyon sa a nou rekonèt tout Veteran yo pou sèvis yo epi asire ke ewo nou 
yo gen yon travay pou yo retounen lakay yo, ansanm ak respè ak diyite yo merite. 
Mwen apresye Gouvènè Hochul ki siyen pwojè lwa sa a ki retire egzijans "sèvis nan tan 
lagè" pou travay sèvis sivil yo nan pwogram 55-C a, ouvri yon nouvo chemen pou 
opòtinite travay pou anpil lòt Veteran."  

  
S.291/A. 1347 etabli VIP NY, yon pwogram estaj veteran ki pral bay dis pousan estaj ki 
disponib nan pwogram Patisipasyon Jèn yo nan Asanble a ak Pwogram Etidyan Sena a 
pou veteran ki elijib yo bay dechaj yon fason onorab.  
  
Senatè Eta Jim Tedisco te deklare, "Ala yon bèl kado Jounen Veteran pou vrè ewo 
Ameriken nou yo: Veteran New York yo! Mwen vleremèsye Gouvènè Hochul paske li te 
siyen pwojè lwa Pwogram Estaj Veteran an lwa pou bay veteran ki p ap travay ak sila ki 
pa travay ase nou yo yon vizyon jeneral sou gouvènman yo te sakrifye san yo, swe yo 
ak dlo nan je yo, epi nan kèk ka, yo bay prèske pwòp lavi yo pou pwoteje. Pwogram 
Estaj Veteran an pral bay veteran nou yo eksperyans travay enpòtan pou mete nan 
seve yo pou travay alontèm alavni epi li voye mesaj ke gouvènman eta nou an vrèman 
bay sèvis veteran nou yo valè nan aksyon ak nan pawòl."  
  
Pake lejislasyon sa a baze sou efò Gouvènè Hochul fè pou elaji sèvis ak resous sipò 
veteran yo epi pou rekonèt davabtaj sakrifis moun ki te sèvi yo. Nan kòmansman semèn 
sa a, Gouvènè a te onore veteran yo ak sizyèm ak dènye Jounen Lapèch Gratis pou 
ane 2023 a. Semèn pase a, Gouvènè Hochul te anonse finisman Northside Village nan 
Schenectad, yon revitalizasyon lojman piblik ki gen ladann 61 inite ak sèvis sipò pou 
veteran ak moun ki gen andikap fizik yo.  
  
Nan mwa septanm lan, Gouvènè Hochul te anonse prim prèske 4 milyon dola nan 
finansman federal pou elaji ak amelyore Simityè Veteran Eta New York la - Finger 
Lakes, premye simityè veteran Eta New York posede ak opere.  
  
Veteran nan Eta New York ka jwenn plis sipò atravè Depatman Sèvis Veteran Eta New 
York la la, ki sèvi kòm ajans defans eta a pou veteran yo, militè yo, ak fanmi militè yo 
manm sèvis yo, ak fanmi militè depi 1945. Depatman kenbe yon angajman nan tout 
ajans lan pou sèvi tout veteran yo, militè yo, ak fanmi militè yo nan yon pakèt domèn 
pratik, ki gen ladan reklamasyon ak kontestasyon pou avantaj ki soti nan Depatman 

Zafè Veteran Etazini, kontestasyon pou mizajou sou dechaj bay Depatman Defans 
(Department of Defense, DOD) Etazini an, ak reklamasyon pou avantaj Eta New York 
yo. Yo ankouraje Veteran yo, militè yo, ak fanmi militè yo pou yo kontakte Depatman an 
nan 888-838-7697 oswa vizite sitwèb li a veterans.ny.gov pou rankontre an pèsòn oswa 
vityèlman — avèk yon Konseye Avantaj Veteran ki akredite pou adrese bezwen yo epi 
pou yo jwenn tout avantaj yo genyen yo. Swiv DVS sou Facebook, Instagram ak 
Twitter.  
  

###  

 
Lòt nouvèl disponib sou sit www.governor.ny.gov 

